
辯鶡冠子

作者：柳宗元　唐

本作品收錄於《全唐文/卷0585》和《古文辭類纂》

予讀賈誼《鵩賦》，嘉其辭，而學者以為盡出《鶡冠子》。予往來京師，求《鶡冠子》，

無所見。至長沙，始得其書。讀之，盡鄙淺言也，唯誼所引用為美，餘無可者。吾意好

事者偽為其書，反用《鵩賦》以文飾之，非誼有所取之，決也。太史公《伯夷列傳》稱

賈子曰：「貪夫殉財，烈士殉名，誇者死權。」不稱《鶡冠子》。遷號為博極群書，假

令當時有其書，遷豈不見耶？假令真有《鶡冠子》書，亦必不取《鵩賦》以充入之者。

何以知其然耶？曰：不類。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

